
GWEITHREDOL CANGEN CYNULLIAD CENEDLAETHOL CYMRU
ADRODDIAD CANGEN CYMRU O GYMDEITHAS SENEDDOL Y GYMANWLAD AM Y CYFNOD 
1 Rhagfyr 2009 – 31Rhagfyr 2010
Cefndir
Cytunodd Cynulliad Cenedlaethol Cymru’n unfrydol i gynnig a lofnodwyd gan arweinwyr y pedair plaid i wneud cais i gael aelodaeth o Gymdeithas Seneddol y Gymanwlad (CPA) ar 7 Gorffennaf 1999. Croesawyd Cymru’n ffurfiol i’r CPA yng nghyfarfod y Cynulliad Cyffredinol yn Nhrinidad ar 19 Medi 1999. 
Mae Pwyllgor Gweithredol y Gangen yn cwrdd o leiaf unwaith y tymor, ar y sail bod croeso i unrhyw aelodau eraill o’r gangen ddod i’r cyfarfod, ar ôl rhoi hysbysiad o flaen llaw, os yn bosibl. 

Cyfarfod Cyffredinol Blynyddol
Cynhelir cyfarfod cyffredinol blynyddol yr holl gangen yn y Siambr. Fel arfer, bydd adroddiad blynyddol y gangen yn cael ei gyhoeddi i gyd-fynd â’r cyfarfod. Fodd bynnag, oherwydd bod etholiad y Cynulliad Cenedlaethol yn cael ei gynnal yn 2011, bydd y cyfarfod blynyddol, gan gynnwys y broses o ethol Pwyllgor Gweithredol Cangen Cymru o’r CPA, yn cael ei gynnal ym mis Mehefin eleni. Cynigir y bydd unrhyw gyfarfodydd cyffredinol blynyddol yn y dyfodol yn cael eu cynnal cyn toriad yr haf. 
Strwythur y Gangen
Mae holl Aelodau’r Cynulliad yn aelodau o Gangen Cymru o’r CPA yn awtomatig. 
Pwyllgor Gweithredol y Gangen
Y Llywydd:  Y Gwir Anrhydeddus yr Arglwydd Elis-Thomas CG AC
Yr Is-lywydd: Rosemary Butler AC


Cadeirydd: Janet Ryder AC


Is-gadeiryddion:

Jeff Cuthbert AC
Eleanor Burnham AC
Alun Cairns AC
Ysgrifennydd:

Claire Clancy, Prif Weithredwr a Chlerc Cynulliad Cenedlaethol Cymru

Ysgrifennydd dros dro:
Natalie Drury Styles, Rheolwr Gwasanaethau Allgymorth a Chysylltiadau Rhyngwladol 


Ysgrifenyddiaeth:

Al Davies, Tîm Cysylltiadau Rhyngwladol Cynulliad Cenedlaethol Cymru 
ADRODDIAD Y CADEIRYDD
Mae’r Gangen wedi cynnal ei statws fel aelod gweithredol o’r CPA. Mae wedi anfon cynrychiolwyr i gynadleddau a seminarau yn y DU a thramor ac mae wedi croesawu amrywiaeth o ymwelwyr o bob rhan o’r Gymanwlad i Gynulliad Cenedlaethol Cymru. 
Yn 2010, bu’r Gangen yn canolbwyntio ar weithio’n fwy strategol ac agored ac mewn modd mwy atebol. Mae pob Aelod sydd â diddordeb mewn mynd i seminarau a chynadleddau’r CPA yn nodi eu hamcanion a’u nodau. Yn ogystal, mae’r adroddiadau a gyhoeddir yn dilyn cynadleddau i gael eu cymeradwyo gan Bwyllgor Gweithredol y Gangen yn cael eu cynnwys, lle bo hynny’n ymarferol, yng ngwaith ehangach y Cynulliad Cenedlaethol. Mae’r lincs i’r adroddiadau hyn i’w cael o dan y rhannau perthnasol o’r papur hwn.    

Yn ystod y flwyddyn ddiwethaf, mae’r Gangen wedi parhau i chwarae rhan ragweithiol mewn perthynas â llywodraethiant y CPA i sicrhau ei fod yn bodloni ei amcanion craidd, ei fod yn agored ac yn atebol, ac yn addas i’w ddiben. Roeddwn yn falch o gael fy newis i gynrychioli Rhanbarth Ynysoedd Prydain a Môr y Canoldir (BIMR) ar Weithgor y CPA, a sefydlwyd i benderfynu ar rôl, cyfeiriad a strwythur y Gymdeithas yn y dyfodol wrth iddi gyrraedd ei hail ganrif.  
Gwelodd Pwyllgor Gweithredol y Gangen newidiadau sylweddol yn ystod y flwyddyn ddiwethaf; ffarweliwyd â rhai o aelodau mwyaf hirsefydlog y Pwyllgor Gweithredol a dymunwyd yn dda iddynt. Etholwyd Michael German i Dŷ’r Arglwyddi ym mis Mehefin a chroesawyd Eleanor Burnham AC fel cynrychiolydd Democratiaid Rhyddfrydol Cymru. Etholwyd Alun Cairns AC i Dŷ’r Cyffredin ym mis Mai, a thra roedd yn parhau i fod yn aelod o Bwyllgor Gweithredol y Gangen, bu Mohammad Ashgar AC yn ei gynrychioli mewn cyfarfodydd.  Ar ran y gangen, hoffwn gofnodi ein diolch i Mike ac Alun am eu hymrwymiad a’u gwasanaeth i Gangen Cymru o’r CPA dros y blynyddoedd.
Cynhaliodd y Pwyllgor Gweithredol bum cyfarfod ffurfiol yn ystod cyfnod yr adroddiad hwn. Mae’r cofnodion ar gyfer y cyfarfodydd hyn, yn ogystal â’r holl adroddiadau a gyflwynwyd gan Aelodau’r Gangen yn ystod y cyfnod hwn, ar gael yn ddwyieithog ar dudalennau’r CPA ar wefan y Cynulliad Cenedlaethol. Anogaf yr Aelodau i ddarllen y rhain a chroesawaf unrhyw atborth sydd gennych. Gellir gweld tudalennau’r Gangen ar y we drwy glicio yma.
Y GWEITHGAREDDAU A GYNHALIWYD YN YSTOD CYFNOD YR ADRODDIAD:
Y Gymanwlad yn 60 oed (Rhagfyr 2009)
Dathlodd Cangen Cymru o’r CPA ben-blwydd y Gymanwlad fodern yn swyddogol gyda derbyniad gyda’r nos yn y Senedd. Bu’r digwyddiad yn llwyddiant mawr a daeth dros 130 o westeion gwadd iddo, yn cynrychioli dros 30 o wledydd y Gymanwlad. Cynhaliwyd y noson gan Lywydd y Gangen, yr Arglwydd Elis-Thomas, ac roedd y llefarwyr yn cynnwys Cadeirydd y Gangen a’r gwestai arbennig, Mr Stephen Cutts, o Ysgrifenyddiaeth Ryngwladol y Gymanwlad, a gyflwynodd neges ar ran yr Ysgrifennydd Cyffredinol, Mr Kamalesh Sharma.  
Y Pwyllgor Materion Ewropeaidd ac Allanol (Ionawr)
Roedd Cadeirydd ac Ysgrifenyddiaeth Cangen Cymru o’r CPA yn falch o gael gwahoddiad i roi tystiolaeth i’r Pwyllgor Materion Ewropeaidd ac Allanol i lywio a thrafod gweithgareddau diweddar a chyfleoedd arfaethedig y Gangen. 
Diwrnod y Gymanwlad 2010 (Mawrth)
Cynrychiolwyd y Gangen yn nathliadau swyddogol Diwrnod y Gymanwlad yn San Steffan gan ddau berson ifanc - Daniel Harper ac Amelia Wingfield - a ddewiswyd gan “Y Ddraig Ffynci” (Fforwm Cenedlaethol Cymru ar gyfer Plant a Phobl Ifanc). Cafodd Amelia’r anrhydedd hefyd o gael ei dewis i fynd i dderbyniad mawreddog yr Ysgrifennydd Cyffredinol yng nghwmni Ei Mawrhydi y Frenhines.  
Adroddiad
Cyfarfod canol blwyddyn Pwyllgor Gweithredol y CPA, Swaziland (Mai)
Cynrychiolodd Jeff Cuthbert AC y Gangen yn y cyfarfod hwn a rhannodd ddyletswyddau cynrychioli Rhanbarth Ynysoedd Prydain a Môr y Canoldir â’r Anrhydeddus Ernest Britto OBE ED o Gibraltar.  
Ymweliad â Lesotho (Mai)
Yn dilyn cyfarfod y Pwyllgor Gweithredol, teithiodd Jeff Cuthbert AC i Lesotho ar wahoddiad Dolen Cymru. Fel rhan o’i ymweliad, ymwelodd Jeff ag Ysgol Mount Royal yn Leribe a’r Ysbyty QE2 ym Maseru. Cafodd gyfle hefyd i ymweld â Senedd newydd Lesotho. 
Cynhadledd Rhanbarth Ynysoedd Prydain a Môr y Canoldir (BIMR) (Rhif 41) Ynys Manaw (Mai).  
Roedd Seneddwyr a oedd yn cynrychioli 12 o’r 13 o ganghennau’r BIMR yn bresennol yn y gynhadledd yn Douglas. Yn anffodus, ni allodd Cangen Malta ddod iddi. Aeth pob aelod o Gangen CPA Cymru i’r gynhadledd dan arweinyddiaeth Is-lywydd y Gangen, Rosemary Butler AC, gan gynnwys Janet Ryder AC, Cadeirydd y Gangen, Jenny Randerson AC a Mohammad Asghar AC. Roedd cyfarfod llawn a sesiynau gweithdy’r gynhadledd yn canolbwyntio ar y thema:  
 “Technoleg a Democratiaeth - Llwyddiannau a Heriau”.
Chwaraeodd cynrychiolwyr Cangen Cymru o’r CPA ran lawn yn gynhadledd, gan weithredu fel Cadeiryddion, Hwyluswyr a Rapporteurs, a gwnaethant gyfraniadau sylweddol i’r ddadl ar y pwnc hwn y mae’r Cynulliad Cenedlaethol yn cael ei gydnabod fel arweinydd rhyngwladol arno.  
Adroddiad
Côr Plant Destiny Africa (Mai)
Roedd y Gangen yn falch i noddi ymweliad Côr Plant Destiny Africa o Ganolfan Plant Kampala yn Kampala, Uganda. Aeth y plant ar daith o gwmpas y Senedd a gwnaethant gymryd rhan mewn dadl fer yn Siambr Hywel cyn diddanu cynulleidfa wadd gyda’u perfformiad yn y Pierhead. Ffilmiwyd y cyngerdd ac, hyd yn hyn, fe’i gwyliwyd dros 2,400 o weithiau.  
http://www.youtube.com/watch?v=e2nO1pFEOwk (linc i’r fideo)
http://www.flickr.com/photos/nationalassemblyforwales/sets/72157624001652373/ (linc i’r lluniau)

Digwyddiad 25 Cymru - Lesotho (Mehefin)
Daeth tua 100 o westeion i’r digwyddiad hwn yn y Senedd a noddwyd gan y Gangen, a gafodd sylw ar newyddion BBC/ITV Cymru. Roedd y siaradwyr gwadd yn cynnwys Rosemary Butler AC, Is-lywydd y Gangen, Janet Ryder AC, Cadeirydd y Gangen, Dr Carl Clowes, yr Is-gennad Anrhydeddus i Lesotho, a Wayne Crocker, Cadeirydd Dolen Cymru, a gyflwynodd neges ar ran Ei Fawrhydi Brenhinol y Tywysog Harry, un o noddwyr Dolen. Darparwyd yr adloniant gan Ysgol Gynradd Trewen.
3ydd Panel Rhynglywodraethol y CPA ar newid yn yr hinsawdd, (Gorffennaf)
Aeth Darren Millar AC i’r gynhadledd hon yn San Steffan ac, yn dilyn hynny, aeth i Gyfarfod Gweithredol y Gangen i roi adroddiad ar lafar am y gynhadledd. Roedd hyn yn atodiad i’r adroddiad ysgrifenedig gan Darren, a gyflwynwyd hefyd i’r Pwyllgor Cynaliadwyedd. 
Adroddiad
Cynhadledd Seneddol (Rhif 56) y Gymanwlad, Kenya (Medi)
Cynrychiolwyd Cynulliad Cenedlaethol Cymru gan Janet Ryder AC, Cadeirydd y Gangen, yn y gynhadledd a gynhaliwyd yn Nairobi, Kenya. Thema’r gynhadledd oedd: “Seneddau a Datblygu yn y 21ain ganrif: Hyd yn hyn ac i’r Dyfodol”. Yn ogystal â chynrychioli Cangen Cymru o’r CPA, roedd Janet yn cynrychioli Rhanbarth Ynysoedd Prydain a Môr y Canoldir mewn cyfarfodydd o’r Pwyllgor Gweithredol a Gweithgor y CPA. Gwahoddwyd Janet hefyd i roi’r brif araith mewn cyfarfod o Seneddwragedd y Gymanwlad ar “Strategaethau i gynyddu nifer y Seneddwragedd” (ceir copi ar wefan y Gangen).
Adroddiad
Ymweliad â Senedd Uganda a Chanolfan Plant Kampala (Medi)
Yn dilyn cyfarfod Cynhadledd Seneddol y Gymanwlad yn Kenya, ymwelodd Cadeirydd ac Ysgrifenyddiaeth y Gangen ag Uganda, sy’n wlad gyfagos, a chynhaliwyd cyfarfodydd yn Senedd Uganda gyda’r Anrhydeddus Okupa Elijah AS, Aelod Gweithredol o Gangen CPA Uganda, a Rebecca Kadaga AS, y Dirprwy Lefarydd. 

Yn ystod yr ymweliad, cafwyd cyfle i gwrdd â phlant a staff Canolfan Blant Kampala (sy’n cynnwys Canolfan Addysg Academi Destiny sy’n gweinyddu’r gymuned ehangach) ac i ddysgu mwy am eu gwaith, y seilwaith a’u hanghenion yn y dyfodol.
Adroddiad
8fed Seminar Seneddol Canada Ottawa, Canada (Hydref)
Dewiswyd yr Aelodau Cynulliad Veronica German ac Alun Davies i gynrychioli’r Gangen yn y seminar hwn, ar y thema: “Cryfhau Democratiaeth a Rôl Seneddwyr: Heriau ac Atebion”.
Adroddiadau:

Veronica German AC
Alun Davies AC
Seminar Llywodraethiant Rhyngwladol y DU y CPA (Tachwedd)

Cynhaliwyd y seminar hwn yn y Pierhead ac roedd y sesiynau a gyflwynwyd gan y Cynulliad Cenedlaethol i’r gynrychiolaeth o Seneddwyr y Gymanwlad yn cynnwys cyflwyniad ar Ddatganoli a’r Cynulliad Cenedlaethol a safbwynt gwleidyddion mewn sesiwn holi ac ateb trawsbleidiol o dan gadeiryddiaeth Cadeirydd y Gangen, gyda Kirsty Williams AC, Jocelyn Davies AC, John Griffiths AC a Mohammad Asghar AC yn cymryd rhan.
Ymwelwyr o’r Gymanwlad i’r Senedd 

Cynorthwyodd y Gangen Aelodau i ddatblygu rhaglenni ar gyfer nifer o’r ymwelwyr o’r Gymanwlad i’r Cynulliad. Roedd rhai o’r ymwelwyr nodedig yn ystod cyfnod yr adroddiad hwn yn cynnwys:  
· Mr Adam McCarthy, Dirprwy Uwch Gomisiynydd Awstralia i’r DU (Mawrth)
· Dr Nicola Brewer, Uwch Gomisiynydd Prydain i Dde Affrica (mae wedi’i hachredu hefyd i Swaziland a Lesotho) (Mawrth)
· Uwch Gomisiynydd India, Ei Ardderchowgrwydd Nalin Surie 
(Ebrill)
· Y Seneddwr John Hogg, Llywydd Senedd Awstralia (Ebrill)
· Uwch Swyddogion o Senedd Sri Lanka (Awst)
· Ei Mawrhydi y Frenhines Masenate o Lesotho (Hydref)
Rhagolwg:
Diwrnod y Gymanwlad - 14 Mawrth 2011
Bydd derbyniad gyda’r nos yn cael ei gynnal yn y Senedd ar 14 Mawrth i ddathlu Diwrnod y Gymanwlad 2011, ar y thema “Menywod yn ysgogi newid”. Mae’r digwyddiad hwn, a noddir gan Gangen Cymru o’r CPA, yn cael ei drefnu ar y cyd â Chyngor Caerdydd i gyd-fynd â Chynhadledd Fforwm Llywodraeth Leol y Gymanwlad, sy’n cael ei chynnal yng Nghaerdydd yn ystod yr wythnos hon. 

Bydd dau berson ifanc - Bradley Morgan a Jade Mills - a ddewiswyd eto gan “Y Ddraig Ffynci”, yn cynrychioli’r Gangen yn nathliadau swyddogol Diwrnod y Gymanwlad yn San Steffan. 
Ymweliad gan gynrychiolaeth o Senedd Canada - 14-17 Mawrth.
Bydd Cynulliad Cenedlaethol Cymru’n croesawu cynrychiolwyr ffederal o Senedd Canada (yn cynrychioli dau dŷ’r Senedd) rhwng 14 a 17 Mawrth ar eu hymweliad cyntaf i Gymru fel rhan o ymweliad Cymdeithas Rhyngseneddol Canada-y DU. Bydd yr ymweliad yn rhoi cyfle i’r ddwy ddeddfwrfa ddysgu oddi wrth ei gilydd a chyfnewid arferion gorau mewn meysydd allweddol sydd o ddiddordeb iddynt, fel cyfranogiad dinasyddion, e-ddemocratiaeth a gweithio’n ddwyieithog. Bydd Cadeirydd Cangen y CPA a’r Aelodau Gweithredol hefyd yn cwrdd â’r cynrychiolwyr i drafod materion sy’n ymwneud yn benodol â’r CPA sy’n effeithio ar y ddwy gangen. 
Cynhadledd Seneddol y Gymanwlad 2011.  
Bydd Cynhadledd Seneddol (Rhif 57) y Gymanwlad yn cael ei chynnal yn Llundain ym mis Gorffennaf 2011.  
Cynllun Noddi y Gangen (parhaus).    
Atgoffir yr Aelodau ynghylch y cynllun hwn ac fe’u hanogir i edrych am gyfleoedd i wneud cais am gymorth ar gyfer ymweliadau astudio i Seneddau a Chynulliadau eraill y Gymanwlad. Dylai’r Aelodau sydd â diddordeb yn y cyfle hwn anfon e-bost at Al Davies (al.davies@wales.gov.uk), yn Ysgrifenyddiaeth y Gangen, i ddechrau gydag amlinelliad cryno o achos busnes yr ymweliad astudio a gynigir ganddynt.  
Strategaeth Cysylltiadau Rhyngwladol
Cymeradwyodd Comisiwn y Cynulliad y Strategaeth Cysylltiadau Rhyngwladol ar gyfer y Pedwerydd Cynulliad gan Gomisiwn y Cynulliad ar 30 Tachwedd 2010 a gellir ei gweld drwy glicio yma
         Mawrth 2011

- 8 -

